1. Crestïens se viaut antremestre,
2. Sans riens oster et sans riens mestre,
3. De conter un conte par rime
4. Ou consonant ou lionime,
5. Aussin com par ci lou me taillie;
6. Mais que par lou conte s’an aillie,
7. Ja autre garde n’i prandra
8. La plus droite voie tandra
9. Que il onques pourra tenir, 
10. Si que tost puisse a fin venir.
11. Qui les estoires d’Angleterre
12. Voudroit ancerchier et anquierre, 
13. Une qui molt feit bien a croirre, 
14. Pour ce que plaissant est et voire,
15. On troveroit a Saint Esmoing; 
16. Se nus m’an demande tesmoing, 
17. La l’aillie quierre se il viaut. 
18. Crestïens dit, qui dire siaut, 
19. Q’an Angleterre ot ja un roi
20. Qui mout ama Dieu et sa loi 
21. Et molt esnora Sainte Yglise;
22. Chascun jour ooit son servisse,
23. Qui Dieu ot feit veu et promesse 
24. Que ja ne matine ne messe 
25. Ne perdroit, tant com il ahust 
26. Qui dire et chanter li saüst. 
27. Li rois fu pleins de charité,
28. Mont ot an lui humilité
29. Et mont tint an paiz son reiaume;
30. L’an l’apela lou roi Guilliaume.
31. Li rois ot famme belle et saige
32. Et si fu de roial lignaige,
33. Mais l’estoire plus n’an raconte,
34. Ne je ne vueil mantir dou conte. 
35. La reïne ot non Gracïene,
36. Si fu molt bone crestïene;
37. Li rois Guilliaumes mont l’ama,
38. Touz jours sa dame la clama.
39. La dame rama son signor
40. D’autel amour ou de greignor.
41. Se li rois ama Dieu et crut,
42. La reïne riens ne l’an dut, 
43. Se cil fu de charité pleins, 
44. An cele n’an ot mie moins;
45. S’il ot humilité an lui,
46. En l’estoire trovai et lui
47. Q’autant an ot an la reïne;
48. Onques cil ne perdi matine
49. Tant com il ot properité.
50. La reïne, por verité,
51. I rala tant com ele pot;
52. En ces .II. gens molt de bien ot.
53. Sis ans antre aus compeignie orent,
54. Que nul anfant avoir ne porent:
55. La reïne au sepme conçut.
56. Quant li rois lou sot et parçut,
57. Servir et bien garder la fist;
58. Il meïsmes garde s’an prist,
59. Que nule rien n’avoit tant chiere.
60. Tant com ele fu si legiere
61. Que li fais troup ne li greva, 
62. Aus matines adés ala
63. A l’eure que li rois levoit,
64. Si com an coustume l’avoit.
65. Mais quant li rois vit aprochier
66. Lou temps que ele dut acouchier,
67. Crient que troup li poïst grever,
68. Si ne l’i laissa plus aler.
69. A remenoir la comanda:
70. Ele remest, il i ala,
71. Que nulle perdre n’an voloit.
72. Une nuit, si com il souloit,
73. Fu esveilliez a la droite eure;
74. Mervoillia soi por coi demeure
75. Qu’il n’ot les matines soner.
76. Aussi com s’il deüst toner, 
77. Ot un escrois et si tressaut;
78. Son chief an a levé an haut, 
79. S’a par la chambre regardé
80. Et vit une si grant clarté
81. Que dou luor touz s’esbloÿ. 
82. Avec ce une voiz oï
83. Qui li dist: «Rois, va an essil,
84. De par Deu et de par son fil;
85. Lou te di je qu’il lou te mande,
86. Fei tost ce que il te comande!» 
87. Li rois de ce molt se mervoillie;
88. A son chapelein s’an consoillie
89. Aprés matines, l’andemein.
90. Cil molt leial conseil et sain
91. L’an dona lonc s’antancïon:
92. «Sire, de ceste avisïon»
93. Fait il «que vous avez veüe,
94. Ce ne sai je se elle est venue
95. De par Dieu, ne vous nou savez, 
96. Mais je sai bien que vous avez
97. Mainte chose ou vous n’avez droit.
98. Faites crïer tout orandroit,
99. Se nus vous set que demander,
100. Que praus iestes de l’amander.

